
Umea etxean edukitzeko aukera 

Nahiz eta ohikoena ez izan, badira haurrak etxean izatea erabakitzen duten emakumeak. 

Edurne Burgaña
Lea-Artibai eta Mutrikuko Hitza 

Lehen, umea etxean edukitzea zen gauzarik naturalena. Orain, ostera, ospitalera jotzen dute ia emakume guztiek. Baina badira etxean edukitzea erabakitzen dutenak ere. Ondarroan, Marta Iraurgi Maku-k urtarrilaren 28an eduki zuen bere bigarren semea: Luken. Eta etxeko sukaldean eduki zuen. «Bi gela nituen prestatuta haurra edukitzeko, baina azkenean sukaldean suertatu zen», azaldu du. 

02:40an jaio zen. 20:00etan etxera ailegatu, eta bazekien ez zela asko falta umea edukitzeko. Bigarren umea du; aurrekoa ere, Eki, etxean eduki zuen. Oso erditze ezberdinak izan direla argitu du Makuk. «Ekirekin oso luzea egin zitzaidan, 27 ordu eman nituen umea edukitzeko. Urak bota, eta dilatazioa oso motel zihoan. Sei ordu eman nituen gero erditzean. Oso luzea eta gogorra egin zitzaidan. Lukenekin, ostera, dilatazioa azkarrago joan zen, eta guztia izan zen azkarragoa», adierazi du. 

Dar a Luz izena hartzen dute horretan ibiltzen diren bi emaginek: Sonia Montero eta Luis Mediavilla. EAEn eurak biak aritzen dira etxeko erditzeetan laguntzen. 

Askok Iraurgi ausarta dela esango dute, etxean erditzea gauza handia dela. Berak beste iritzi bat du: «Beldurra diet ospitaleei. Ez zaizkit batere gustatzen. Min fisikoari beldurra dio jende askok; eta nik, ospitaleei. Etxean, zure espazioan zaude; zuk agintzen duzu, gauzak nola egin zuk erabakitzen duzu. 

Umea jaiotzeko jarrera ere aldatu egiten da etxean: «Lau hankatan eduki nuen umea. Eta belaunak minduta amaitu nuen. Bainuontzian ere egon nintzen haurra eduki aurretik, eta Luis emaginak uste zuen bertan edukiko nuela, baina ez. Ur epeletan oso ondo nengoen, baina mugitzea eskatzen zidan gorputzak. Ezin nintzen geldirik egon; beraz, irten egin nintzen». 

Etxean zerbait gaizki irtenez gero ospitalera korrika eta presaka joan behar izatearen beldurra dute beste batzuek. «Zer edo zer txarto egonez gero, denbora daukazu edozein tokitara joan aurretik», dio. 

ERDITU AURREKOAK. Erditu aurretik, hiru batzar egiten dira emaginekin. «Lehenengoa, haien etxean izaten da. Ezagutzeko batzarra izaten da: batzar horretan emaginek aukera daukate zure kasua ez onartzeko. Adibidez, ama ez dagoenean ziur etxean eduki edo ez, edo emaginak eta ama izango denak ez dutenean elkar ulertzen». Izan ere, momentu oso berezia izango da elkarregaz biziko dutena. «Ume bat eduki behar duzu, ez da edozein gauza», adierazi du. 

Gainera, haurdunaldiko 37. astetik 42.era arteko erditzeetan laguntzen dute. Beste kasuetan, ospitalera joatea gomendatzen dute. Umea ez badago ondo kokatuta edo haurdunaldia ez bada normala, erietxera bidaltzen dute. 

Batzarrean, zer edo zer gertatuta ere joan nahiko zenukeen ospitalea aukeratzen duzu. «Azkenengo momentuan erabakiak hartzea gaitza denez, hasieratik lagatzen da aukeratuta. Hori horrela, Ondarroatik Mendarokoa gertuen dagoen erietxea zela ikusi genuen, baina zerbait serioa gertatuz gero ez dagoenez ondo prestatuta, Donostiako ospitalea aukeratu genuen», gogoratu du Iraurgik. Horren atzetik beste bi bider ere edukitzen dute hitzordua emaginek eta ama izango denak: «Bigarrena, zure etxean izaten da, zure espazioa ezagutzeko, eta jakiteko non izango den erditzea. Batzar batean, bikotekidea, Eki semea eta hirurok emaginen etxera joan ginen, beste haur batzuen erditzeak ikustera. Prozesua nolakoa izango zen ezagutzeko umeak». Eta azkeneko hitzordua umea jaiotzen den eguna bera da. «Hala ere, inongo zalantzarik edukiz gero, beti daukazu aukera haiekin elkartzeko», gehitu du. Erditzeaz gain, erditze ondorengo aldian eta bularra emateko tartean ere emaginak etxera joaten dira, nola zauden ikustera. Zerbitzu osoak 1.500 eurotik gora balio du. 

Haurra etxean edukitzearen edo ospitalean erditzearen artean ezberdintasun nabarmenena zein den argi dauka Iraurgik: «Etxean zaudenean, zure ingurunean egoteagaz batera, emaginek ez dute parte-hartze handirik. Zure alboan daude, laguntzeko prest. Baina zuk egin behar duzu guztia. Senak agindu ahala. Eta nahi duzuna egiten duzu: garrasi egiteko gogoa edukiz gero, lasai egin dezakezu. Izan ere, ospitaleetan ezezagunez inguratuta zaude, laguntzen pertsona bakarra eduki dezakezu, eta horrek, akaso, ez dizu lagatzen lasai egoten», azaldu du. 

Iraurgiren bi erditzeetan jende berbera egon da: «Emagin biak, nire bikotekidea eta lagun bat. Gainera, bigarren honetan Eki semea ere gonbidatu genuen. 5 urte ditu, eta azkeneko momentuan esan zuen ez zuela nahi. Umea garbi eta jantzita ikusi nahi zuela esan zuen». 

MINA. Umea jaio, eta emaginek ez zuten ukitu ere egin. «Lasai laga zuten. Eta ni berari begira. Aukera ematen dizute haurra ukitzen duen lehenengo pertsona izateko. Baina kosta egiten zaizu ukitzea. Lehendabizi onartu egin behar duzu zure barruan egon dena dela ume hori. Gainera, nahiko garbi jaio zen: odol barik, eta koipe kapa pixka batekin. 4,200 kg pisatu zituen, eta 54 zentimetro luzeran». 

Bigarren erditzea errazagoa izan zela ere ziurtatu du. Eskarmentuak badauka zerikusia. «Gauza jakina da, badakizu zer egin, eta minari diozun beldurra ez da hainbesterakoa. Gainera, badakizu min barik ezin duzula umerik eduki». 

Erditzea baino txarragoa bigarren zatia izan zela ere adierazi du: «Umetokia bere lekura bueltatzeak min handiagoa eman zidan umea jaiotzeak baino. Lehenengoagaz ez nintzen konturatu ere egin, baina bigarrenarekin mintsua izan zen. Hirugarrenagaz mintsuagoa izaten dela ere esaten dute». Hori ikusteko geratu da. 

ETXEAN ERDITZEKO AUKERA. Ume baten jaiotza bi alderditatik ikus daiteke: alde fisiologikotik eta emozionaletik. Fisiologikoki begiratuta, jaiotzak umearen eta amaren gorputzek eman ahal duten guztia eskatzen du. Aditu batzuen ustetan, amaren buruko eta emozio egoerak garrantzi handia dauka naturak erditzeko momenturako prestatuta dauzkan mekanismoek ondo funtzionatzeko. Azken baten, sortzen den hormonen «koktela» egoki erabiltzeko amaren inplikazioa oinarrizkoa dela esaten dute: amak eta umeak sortzen duten morfina endogenoa, eta oxitozina, umetokiaren uzkurdurak sortzen dituena eta amaren maitasuna sortzen duena. 

Bi hormona horiek sortzeko, adrenalina ezin da sortu, antagonista delako. Adrenalina arrisku, beldur edo ziurtasuna falta den momentuetan sortzen da. Erditze garaian senak erakusten duen prozesua errespetatu behar da. Horretarako, beharrezkoa dira intimitatea, segurtasuna, tenperatura egokia, kontu handiz erabilitako hizkuntza eta iluntasuna. 

Umearen ikuspegitik, bere jaiotzak karga emozional handia dauka. Umetoki bero eta babeslea laga eta mundu ezezagun batera irten behar du, horretarako oztopoz betetako bide luzea eginda. Amagandik bereiziko da, ordura arte jaten eman dion harengandik, eta zilbor-hestetik jasotzen egon den oxigenoa ere moztu egingo diote. 

Etxean erditzearen alde egiten dutenen esanetan, ospitale gehienetan, erditzea, gauza naturala baita, gauza tekniko bihurtu da. Hotza. «Eta ahaztu egin da jaiotzan amak eta umeak behar dituzten emozio eta afektibitate beharrak». 

ZALANTZAK ETA ERANTZUNAK. Etxean umea edukitzearen edo erditze naturalaren kontra berba egiten dute askok eta askok, arriskutsua dela esanez.«Gaur egungo ospitaleko jaiotza tipikoa honako hau da: uzkurdurak hasten dira, eta erietxera iristean, denbora labur edo motzean zain egon eta gero, ama esku-ohean immobilizatu egiten dute. Enema egin, eta ileak mozten zaizkio. Tantaz tantakoa jarri, fetuaren sufrimendu gerrikoa jarri, eta ez dute asko behar izaten oxitozina ipintzeko. Horregaz uzkurdurak azkartu egiten dira, biziago eta mintsuago bihurtzen dira, eta zesarea, episiotomia, epidurala eta forzepsak erabiltzeko arriskua hasten da», diote etxean erditzearen alde egiten dutenek. 

Hortik aurrerako egoera ere ez da aproposa, haien ustez. «Umea jaiotzen denean, esku handi batzuek hartzen dute, ezezagunek; oihuak daude, zarata eta argi itsugarriak erabiltzen dituzte, eta zilbor-hestea mozten diote, taupadak amaitu aurretik. Horregatik, ito egiten da, eta ahalegin ikaragarria egin behar izaten du birikak garbitu eta airea hartzeko. Esku batzuetatik besteetara pasatzen dute, garbitu, pisatu, neurtu eta dzastada sartzen diote. Eta amagandik bereizten dute, ordura arte (eta bere bizi osoan) etxe izan duena». 

Mundu ezezagun batean agertzen da haur jaio berria, eta momentu horretan sentitu, bizi eta hautematen duenak eragin handia edukiko du gero bizitzari aurre egiteko orduan edukiko dituen ezaugarrietan. Jaiotzak aztarna lagatzen du gure izateko eran, etxeko erditzeen alde egiten dutenek argudiatzen dutenez. 

«Etxeko erditzean edo ospitaleetako erditze naturalean, umeak atseginez hartzen du amaren alboan jartzea, lehen begirada, samurtasunez betea. Umeak begirada hori ulertu egiten du, maitasuna jasotzen du. Ongietorri bikaina». Amaren gorputzaren gainean haren usaina, berotasuna eta bihotz taupadak igartzen ditu. Arnasa lasai hartzen hasten da, ito barik. Eta ez du zilbor-hestea mozten dutenean sentitu ere egiten, taupadak amaitu direlako. 

